
NUKUS SHAHRIDA BROYLER ZOTLI PARRANDALARNING KOLIBAKTERIOZ 

KASALLIGINING EPIZOOTOLOGIYASI VA OLDINI OLISH CHORA-TADBIRLARI 
 

Kamalova A.I., Yelubaeva R.O. 
Samarqand davlat veterinariya meditsinasi chorvachilik va biotexnologiyalar universiteti  

Nukus filiali 
 
Kirish. So’nggi yillarda O’zbekistonda, xususan Qoraqalpog’iston Respublikasi, shu 

jumladan Nukus shahrida parrandachilik tarmog’i jadal rivojlanmoqda. Ayniqsa, broyler zotli 
tovuqlarni yetishtirish yuqori iqtisodiy samaradorlikka ega bo’lib, qisqa vaqt ichida katta hajmda 
go’sht mahsulotlarini olish imkonini beradi. Biroq, parrandachilik tarmog’ining 
intensivlashtirilishi, zich joylashtirilgan jo’jalar soni, sanitariya-gigiyena talablariga rioya 
qilinmasligi natijasida yuqumli kasalliklarning, jumladan kolibakteriozning tarqalish xavfi 
ortmoqda. 

Kolibakterioz (yoki koliseptikemiya) - Escherichia coli (E. coli) bakteriyasi sababli 
yuzaga keladigan, ayniqsa yosh parrandalar o’rtasida yuqori o’lim holatiga olib keluvchi yuqumli 
kasallik bo’lib, asosan ichak, nafas yo’llari, jigar, yurak va boshqa ichki a’zolarga ta’sir etadi. 

Tadqiqotning maqsadi. Nukus shahridagi broyler boqiladigan xo’jaliklarida 
kolibakterioz kasalligining epizootologik holatini o’rganish, kasallikni yuzaga keltiruvchi 
omillarni aniqlash, tashxislash usullarini tahlil qilish hamda profilaktika va davolash bo’yicha 
samarali choralarni ishlab chiqishdan iborat. 

Kolibakteriozning etiologiyasi. Kasallikning qo’zg’atuvchisi — Escherichia coli 
turkumiga mansub gram-manfiy tayoqchasimon bakteriya bo’lib, parrandalarning me’da-ichak 
traktida tabiiy mikroflora sifatida mavjud. Biroq muhit omillarining o’zgarishi, immunitetning 
pasayishi yoki gigiyena talablariga amal qilinmasligi natijasida u patogen shaklga o’tib, kasallik 
chaqiradi. 

Infeksiya manbalari bo’lib, kasallangan yoki tashuvchiligi bo’lgan parrandalar, notoza suv, 
ozuqa, tozalanmagan inshootlar hamda parranda parvarishi bilan shug’ullanuvchi xodimlari 
hisoblanadi. 

Kasallikning kechishi va simptomlari. Kolibakteriozning kechishi parranda yoshiga, 
immunitet holatiga va tashqi omillarga bog’liq holda o’zgaradi. Asosan quyidagi holatlar 
kuzatiladi: 

Letargiya (lohaslik), ishtahaning yo’qolishi, diareya (ko’p hollarda suvli va yashil rangda), 
nafas olishi qiyinlashuvi, ko’krak va qorin sohasida shish, tana haroratining oshishi, yosh 
jo’jalarda to’satdan o’lim kabi holatlar kuzatiladi. 

Kasallik yuqori darajadagi o’lim (30–70%) bilan kechishi mumkin. O’lim darajasi asosan 
zo’raytiruvchi omillarga (ventilyatsiyaning yomonligi, oziqlantirish rejimi, ichimlik suvi sifatiga) 
bog’liq. 

Nukus shahridagi epizootologik holat. 2024–2025 yillarda Nukus shahrida joylashgan 
bir nechta parrandachilik xo’jaliklarida olib borilgan kuzatuvlar shuni ko’rsatdiki: 

Ko’pchilik hollarda kasallik 5–15 kunlik broyler jo’jalarida uchrayapti; 
Yoz va bahor oylarida, ya’ni harorat o’zgarishi davrida yuqori darajada qayd etilmoqda; 
Antisanitariya, haddan tashqari zich parvarish, shamollatish tizimining yetishmasligi 

asosiy xavf omillaridir; 
Klinik holatlarda diareya, o’sishning sustligi va yuqori o’lim qayd etilgan. 
Bakteriologik tekshiruvlar natijasida nafas yo’llari, jigar va yurakdan E. coli patogen 

shtammlari ajratib olindi. 
Klinik belgilar. Kasallik 5–20 kunlik yosh broylerlarda ko’p uchradi. Kasallangan 

parrandalarda: Ishtahaning yo’qolishi, lanjlik, nafas olishda xirillash va burun ajralmalari, diareya 
(yashil yoki oq rangli najas), bosh va qanotlarning pastga osilishi, o’sish sur’atining keskin 
pasayishi, 7–10 % hollarda to’satdan o’lim holatlari kuzatildi. 

Patologoanatomik o’zgarishlar. O’pka va yurakda fibrinoz parda, jigar sathida sariq 
dog’lar, qorin bo’shlig’ida seroz suyuqlik to’planganligi aniqlandi. Yurak atrofida fibrinoz 
perikardit, o’pka alveolalarida qon quyilishi qayd etildi. 

Laboratoriya natijalari. Bakteriologik tahlil natijasida 75 % namunadan E. coli ajratib 
olindi. Ularning biokimyoviy reaksiyalari quyidagicha bo’ldi: 

Indol testi — musbat; Laktoza parchalanishi — musbat; Sitratdan foydalanish — manfiy. 
Antibiotik sezuvchanlik tahlilida eng samarali preparatlar - enrofloksasin (enroxil) va 

gentamitsin bo’ldi. Tetratsiklin va amoksisillinlarga qarshilik (rezistentlik) 60 % gacha yetdi. 
Kasallikni tashxislash. Kolibakterioz kasalligini aniqlashda quyidagi usullar qo’llaniladi: 
Klinik belgilar asosida tashxislash – yuqorida sanab o’tilgan simptomlar asosida dastlabki 

tashxis. 
Patologoanatomik tekshiruv – o’lik jo’jalarning jigarida yiringli o’zgarishlar, perikardit, 

peritonit aniqlanadi. 
Laborator tekshiruvlar: Bakteriologik ekish va identifikatsiya qilish; 
Biokimyoviy testlar; Antibiotikga sezuvchanlik testlari. 
Oldini olish va davolash choralari. 
Profilaktik choralar: Parrandaxonani har bir davr oldidan to’liq dezinfeksiya qilish 

(formalin, xloramin, kvart vositalar); 
Sifatli ozuqa va toza ichimlik suvi bilan ta’minlash; 
Harorat va namlik muvozanatini nazorat qilish; 
Yosh jo’jalarda immunitetni oshiruvchi preparatlarni (immunomodulyator, vitaminlar) 

berish; 
Bioxavfsizlik qoidalariga qat’iy amal qilish (xodimlar gigiyenasi, tashriflar cheklovi). 
2. Vaksina qilish: E. coli ga qarshi ayrim vaksinalar mavjud (inaktivlangan emlash 

vositalari), lekin ular har doim ham 100% natija bermaydi; 
Vaksinalash avval veterinariya mutaxassisi tomonidan kasallik tarqalishiga qarab 

belgilanishi kerak. 
3. Antibakterial terapiya: Oksitetrasiklin, enrofloksasin, amoksitsillin, kolistin kabi 

preparatlar ishlatiladi; 
Faqat laboratoriya orqali sezuvchanlik aniqlangandan so’ng qo’llash tavsiya etiladi; 
Oziq-ovqatda qoldiq moddalar qolmasligi uchun “karantin davri”ga amal qilinadi. 
4. Probiotik/prebiotiklar: Ichak mikroflorasini tiklashda muhim o’rin egallaydi (Biobakt, 

Vetosporin, Enteronorm va boshqalar); 
Antibiotiklar bilan birgalikda yoki ulardan so’ng qo’llaniladi. 

Amaliy tavsiyalar. Nukus shahridagi broyler xo’jaliklarida olib borilgan tadqiqotlar shuni 
ko’rsatmoqdaki, kolibakterioz kasalligi keng tarqalgan bo’lib, u broyler jo’jalarning o’sish 
sur’atiga, omon qolishiga va xo’jalik iqtisodiyotiga jiddiy zarar yetkazmoqda. Shuning uchun: 

Har bir xo’jalikda muntazam ravishda epizootik monitoring olib borilishi zarur; 
Sanitar-gigiyenik talablar bajarilishi shart; 
Kasallik alomatlari paydo bo’lgan zahoti laboratoriyaga murojaat qilinishi kerak; 
Emlash, immunostimulyatsiya va antibiotikoterapiya tizimli ravishda amalga oshirilishi 

lozim; 
Probiotiklar yordamida parrandalarning tabiiy rezistentligini tiklash choralari ko’rilishi 

lozim 
Xulosa. 1. Nukus shahridagi parrandachilik xo’jaliklarida kolibakterioz kasalligi hali ham 

keng tarqalgan va broyler o’limining asosiy sabablaridan biridir. 
2. Kasallikning paydo bo’lishida gigiyena qoidalariga amal qilmaslik va mikroiqlimning 

buzilishi yetakchi omillardir.  
3. E. coli shtammlarining aksariyati antibiotiklarga qisman rezistent bo’lib, bu profilaktika 

strategiyasini qayta ko’rib chiqishni talab qiladi. 
Samarali oldini olish uchun kompleks chora-tadbirlar — dezinfeksiya, mikroiqlimni 

nazorat qilish, probiotiklar va vitaminlar qo’llash hamda biologik xavfsizlikni ta’minlash zarur. 

